
“AVESTO” TA’LIMOTIDA 
MA’NAVIY-AXLOQIY 

QARASHLARNING PEDAGOGIK 
XUSUSIYATLARI

UDK: 37.017:28(575.1)
Aliyev Islambek Tursinbayevich

Toshkent xalqaro moliya boshqaruvi va texnologiyalari universiteti,
pedagogika fanlari nomzodi, dotsent

Ibragimova Farangiza Oybekjon qizi
Shahrisabz davlat pedagogika instituti 2-bosqich magistranti

Annotatsiya: Mazkur maqolada zardushtiylikning muqaddas manbasi - “Avesto”da ilgari surilgan ma’naviy-axloqiy 
qarashlarning pedagogik mazmuni va tarbiyaviy ahamiyati tahlil qilingan. Tadqiqot jarayonida “Avesto”ning o‘zbek tilidagi 
tarjimalari, shuningdek, respublika va xorijiy olimlarning mavzuga oid ilmiy ishlari tarixiy-pedagogik, qiyosiy va tizimli 
tahlil metodlari asosida o‘rganilgan. “Ezgu fikr, ezgu so‘z, ezgu amal” triadasining shaxs ma’naviy-axloqiy kamolotini 
ta’minlashga yo‘naltirilgan yaxlit pedagogik model sifatidagi mohiyati asoslab berilgan. Shuningdek, “Avesto”da aks etgan 
tarbiyaning maqsadi, mazmuni, tamoyillari, metod va vositalari tizimlashtirilib, ularning poklik, mehnatsevarlik, mas’uliyat, 
tabiatga ehtirom va ezgulik kabi fazilatlarni shakllantirishdagi o‘rni yoritilgan. Tadqiqot natijalari asosida “Avesto”ning 
ma’naviy-ma’rifiy va pedagogik merosidan zamonaviy ta’lim-tarbiya jarayonida, xususan, bo‘lajak pedagoglarning kasbiy 
va ma’naviy tayyorgarligini takomillashtirishda foydalanish bo‘yicha taklif va tavsiyalar ishlab chiqilgan.

Kalit so‘zlar: “Avesto”, zardushtiylik, ma’naviy-axloqiy tarbiya, ezgu fikr, ezgu so‘z, ezgu amal, Asha, poklik, mehnat 
tarbiyasi, ekologik tarbiya, pedagogik meros.
Abstract: This article analyzes the pedagogical content and educational significance of the spiritual and moral ideas 
presented in the Avesta, the sacred text of Zoroastrianism. The study examines Uzbek translations of the Avesta as 
well as relevant scholarly works by national and international researchers using historical-pedagogical, comparative, 
and systematic methods of analysis. The triad of “good thoughts, good words, good deeds” is substantiated as a holistic 
pedagogical model aimed at fostering the spiritual and moral development of the individual. The aims, content, principles, 
methods, and means of education reflected in the Avesta are systematized, and their role in cultivating such qualities 
as purity, diligence, responsibility, respect for nature, and commitment to goodness is elucidated. Based on the findings, 
proposals and recommendations are developed for integrating the spiritual, educational, and pedagogical heritage of the 
Avesta into contemporary educational practice, particularly in enhancing the professional and moral preparation of future 
teachers.

Key words: Avesta, Zoroastrianism, spiritual and moral education, good thoughts, good words, good deeds, Asha, purity, 
labor education, environmental education, pedagogical heritage.
Аннотация: В статье анализируются педагогическое содержание и воспитательное значение духовно-нрав-
ственных идей, представленных в священном источнике зороастризма - “Авесте”. В ходе исследования на основе 
историко-педагогического, сравнительного и системного методов анализа изучены переводы “Авесты” на узбек-
ский язык, а также научные труды отечественных и зарубежных исследователей по данной проблематике. Обо-
снована сущность триады “благая мысль, благое слово, благое дело” как целостной педагогической модели, 
направленной на духовно-нравственное совершенствование личности. Систематизированы цель, содержание, 
принципы, методы и средства воспитания, отражённые в “Авесте”, раскрыта их роль в формировании таких 
качеств личности, как чистота, трудолюбие, ответственность, уважительное отношение к природе и стремление к 
добру. На основе результатов исследования разработаны предложения и рекомендации по использованию духов-
но-просветительского и педагогического наследия “Авесты” в современном образовательном процессе, в част-
ности при совершенствовании профессиональной и духовно-нравственной подготовки будущих педагогов.

Ключевые слова: “Авеста”, зороастризм, духовно-нравственное воспитание, благая мысль, благое слово, благое 
дело, Аша, чистота, трудовое воспитание, экологическое воспитание, педагогическое наследие.

KIRISH
Globallashuv sharoitida yoshlarning ma’naviy-axloqiy immunitetini mustahkamlash ta’lim tizimi oldidagi 

ustuvor vazifalardan biriga aylandi. Axborot oqimining keskin ortishi, ommaviy madaniyat ta’siri va qadriyatlar 
inqirozi tarbiya mazmunini milliy hamda umuminsoniy merosga tayangan holda boyitishni talab etmoqda. Bu 
jihatdan xalqimizning eng qadimgi yozma yodgorliklaridan biri bo‘lgan “Avesto” alohida ahamiyat kasb etadi.

“Avesto” zardushtiylik dinining muqaddas kitobi bo‘lish bilan birga, Markaziy Osiyo xalqlarining qadimgi 
dunyoqarashi, turmush tarzi, huquqiy me’yorlari va tarbiyaviy an’analarini o‘zida mujassam etgan qomusiy 
manbadir. Unda inson kamoloti, ezgulik va yovuzlik kurashi, poklik, mehnat, oila, tabiatga munosabat kabi 
masalalar yaxlit axloqiy tizim sifatida bayon etilgan. 2001-yilda kitob yaratilganining 2700 yilligi respublikamizda 
keng nishonlanishi munosabati bilan u ilk bor o‘zbek tiliga to‘liq tarjima qilinib, nashr etildi [1; 2]. Bu esa manbani 
pedagogik nuqtai nazardan chuqurroq o‘rganish imkonini yaratdi.

Shunga qaramay, mavjud tadqiqotlarning ko‘pchiligi “Avesto”ni tarixiy, falsafiy, adabiy yoki diniy jihatdan 
tahlil qiladi. Undagi ma’naviy-axloqiy qarashlarning aynan pedagogik xususiyatlari - tarbiyaning maqsadi, 
mazmuni, tamoyillari, metod va vositalari - yaxlit tizim sifatida yetarli darajada ochib berilmagan. Ushbu 
qarashlarni zamonaviy ta’lim jarayoniga tatbiq etishning ilmiy-metodik asoslari ham to‘liq ishlab chiqilmagan.

MAVZUGA OID ADABIYOTLAR SHARHI
“Avesto”ni o‘rganish bo‘yicha mavjud ilmiy ishlarni shartli ravishda uch guruhga ajratish mumkin:

•	 manba tarjimalari va matnshunoslik tadqiqotlari;

•	 respublikamiz olimlarining tarixiy-pedagogik ishlari;

•	 xorijiy avestoshunoslarning dinshunoslik va falsafiy tadqiqotlari.

Manba tarjimalari. “Avesto”ning o‘zbek tilidagi asosiy tarjimalari Asqar Mahkam [1] va Mirsodiq Is’hoqov [2] 
tomonidan 2001-yilda amalga oshirilgan. Keyinroq Narzulla Jo‘rayev tarjimasi ham nashr etildi [3].

O‘zbek tarjimonlari asosan I.M. Steblin-Kamenskiyning ruscha tarjimasiga [13], asl matn nashrlari va G‘arbiy 
Yevropa tillaridagi tarjimalarga tayanganlar.

Rus tilidagi dastlabki tizimli nashrlardan biri sifatida A.O. Makovelskiy ishi [14] ham ilmiy muomalada keng 
qo‘llaniladi.

Respublikamiz olimlarining tadqiqotlari. Mavzuni pedagogik jihatdan o‘rganishda J. Yo‘ldoshev va 
S. Hasanovning “Avesto”da axloqiy-ta’limiy qarashlar” asari [4] asosiy manbalardan biri hisoblanadi. Mualliflar 
Avestodagi tarbiya g‘oyalarini ilk bor tizimli tarzda pedagogika tarixi kontekstida tahlil qilganlar.

H. Boboyev va S. Hasanov “Avesto”ni ma’naviyatimiz sarchashmasi sifatida talqin etib, undagi ijtimoiy-
axloqiy me’yorlarni yoritgan [5].

H. Homidov esa asarning ma’naviy-ma’rifiy ahamiyatiga oid qarashlarni umumlashtirgan [6].
O. Hasanboyeva oilada ma’naviy-axloqiy tarbiya masalalarini tadqiq etar ekan, milliy tarbiya an’analarining 

qadimiy ildizlariga, jumladan, Avesto merosiga murojaat qiladi [7].
So‘nggi yillarda bu yo‘nalishdagi maqolalar soni ortib bormoqda. Masalan, Z.U. Xayitov Avesto ta’limoti 

asosida O‘rta Osiyo xalqlarining ijtimoiy-iqtisodiy, madaniy va ma’naviy hayotini hamda uning tarbiya vositasi 
sifatidagi o‘rnini tahlil qilgan [8]. Biroq ushbu ishlarning aksariyati tavsifiy xarakterga ega bo‘lib, Avestodagi tarbi-
yaviy g‘oyalar pedagogik kategoriyalar - maqsad, mazmun, tamoyil, metod va vosita - bo‘yicha kamdan-kam 
tizimlashtiriladi.

Xorijiy olimlarning tadqiqotlari. Ingliz olimasi Meri Boys zardushtiylikning diniy e’tiqodi va amaliyotini 
tarixiy rivojlanishda yoritib, “ezgu fikr, ezgu so‘z, ezgu amal” tamoyilining kundalik hayot va marosimlardagi 
o‘rnini ko‘rsatib bergan [9].

London universiteti SOAS professori Almut Hintze zardushtiylikning o‘ziga xos monoteistik xususiyatlarini 
va yaxshilik hamda yovuzlik dualizmini tahlil qilgan [10]. Uning ta’kidlashicha, inson hayotining maqsadi yovuz-
likka qarshi ezgu fikr, ezgu so‘z va ezgu amal orqali kurashishdir.

Nemis olimi H. Humbax “Gotlar” matnining ilmiy tarjimasi va sharhini yaratgan [11]. M. Shtausberg va 
Y. Vevaina tahriri ostidagi to‘plamda zardushtiylik axloqi, marosimlari va ta’lim an’analari zamonaviy ilmiy 
yondashuvlar asosida yoritilgan [12].

Xorijiy tadqiqotlarda Avesto asosan dinshunoslik, filologiya va falsafa nuqtai nazaridan o‘rganiladi, uning 
pedagogik salohiyati esa alohida tadqiqot predmeti sifatida kam tahlil qilinadi. Respublikamiz tadqiqotlarida 
esa tarbiyaviy jihat ustun bo‘lsa-da, xorijiy matnshunoslik natijalari yetarlicha inobatga olinmaydi. Ushbu ikki 
yo‘nalishni uyg‘unlashtirish mazkur maqolaning ilmiy yangiligini belgilaydi.

TADQIQOT METODOLOGIYASI
Tadqiqotning metodologik asosini tarixiylik va vorisiylik tamoyillari, shaxsga yo‘naltirilgan hamda aksiologik 

(qadriyatlarga asoslangan) yondashuvlar tashkil etadi. “Avesto” matni pedagogik manba sifatida ko‘rib chiqildi 
va undagi axloqiy g‘oyalar tarbiya nazariyasi kategoriyalari orqali talqin qilindi.

Tadqiqotda quyidagi metodlardan foydalanildi:

•	 tarixiy-pedagogik tahlil - “Avesto”dagi tarbiyaviy g‘oyalarni ular shakllangan ijtimoiy-tarixiy sharoit bilan 
bog‘liq holda o‘rganish;

•	 matn tahlili (kontent-tahlil) - “Gotlar”, “Yasna”, “Yashtlar” va “Vandidod” qismlaridagi axloqiy tushunchalar 
(ezgu fikr, ezgu so‘z, ezgu amal, Asha, poklik, mehnat) bo‘yicha matn parchalarini ajratish va guruhlash;

•	 qiyosiy tahlil - o‘zbek tarjimalari [1; 2; 3] va ruscha tarjimani [13] solishtirish, respublikamiz va xorijiy olimlar 
talqinlarini qiyoslash;

•	 tizimli tahlil va umumlashtirish - aniqlangan g‘oyalarni tarbiyaning maqsadi, mazmuni, tamoyillari, metod va 
vositalari bo‘yicha tizimlashtirish;

•	 pedagogik modellashtirish - “ezgu fikr - ezgu so‘z - ezgu amal” triadasi asosida ma’naviy-axloqiy tarbiya 
modelini ishlab chiqish.

TAHLIL VA NATIJALAR
Tahlil natijasida “Avesto”dagi ma’naviy-axloqiy qarashlarning beshta asosiy pedagogik xususiyati aniqlandi. 

Ular quyida ketma-ket yoritiladi va 1-jadvalda umumlashtiriladi.

1.	 Tarbiyaning yaxlit triadali modeli. “Avesto” axloqining o‘zagini “Humata, Hukhta, Hvarshta” - ezgu fikr, 
ezgu so‘z, ezgu amal tamoyili tashkil etadi [1; 9]. Pedagogik nuqtai nazardan bu triada shaxs tarbiyasining 
uch tarkibiy qismini - tafakkur (kognitiv), nutq (kommunikativ) va xulq (faoliyat) sohalarini yagona tizimga 
birlashtiradi. Ezgu fikr axloqiy ong va e’tiqodni, ezgu so‘z muomala madaniyati va rostgo‘ylikni, ezgu amal 
esa ijtimoiy foydali faoliyatni ifodalaydi. Muhimi shundaki, uchala bo‘g‘in bir-birini taqozo etadi: fikr so‘zda, 
so‘z esa amalda o‘z ifodasini topgandagina tarbiya to‘liq natija beradi. Bu g‘oya zamonaviy pedagogikadagi 
bilim, munosabat va xulq birligi haqidagi qarashlar bilan hamohangdir.

2.	 Erkin tanlov va shaxsiy mas’uliyat tamoyili. “Gotlar”da inson ezgulik (Asha - haqiqat, adolat, tartib) va 
yovuzlik (Druj - yolg‘on) o‘rtasida mustaqil tanlov qiluvchi mavjudot sifatida talqin etiladi [10; 11]. Inson har bir 
fikri, so‘zi va amali uchun shaxsan javobgar. Bu qarash tarbiyada majburlashni emas, balki ongli tanlov 
va o‘z-o‘zini tarbiyalashni ustuvor qo‘yadi. Demak, “Avesto”da tarbiyalanuvchi tarbiyaning passiv obyekti 
emas, balki faol subyekti sifatida qaraladi.

3.	 Jismoniy va ma’naviy poklik birligi. “Avesto”da poklik keng ma’noda tushuniladi: tana, kiyim, uy-joy, suv, 
yer va olov pokligi ruh va fikr pokligi bilan uzviy bog‘langan [1; 4]. “Vandidod” qismida gigiyena va sanitariya 
qoidalari batafsil bayon etilgan. Pedagogik jihatdan bu qarash sog‘lom turmush tarzi, gigiyena madaniyati 
va axloqiy poklik tarbiyasini yagona jarayon sifatida tashkil etish zarurligini ko‘rsatadi. Bu jihat pedagogik 
valeologiya fanining g‘oyaviy ildizlaridan biri sifatida ham qaralishi mumkin.

4.	 Mehnat va ekologik tarbiyaning axloqiy mazmuni. “Avesto”da yerga ishlov berish, chorva boqish, 
daraxt o‘tqazish va suv inshootlarini barpo etish ezgu amal sifatida ulug‘lanadi, dangasalik esa yovuzlikka 
xizmat qilish deb qoralanadi [1; 5]. Suv, yer, havo va olovni ifloslantirish og‘ir gunoh hisoblanadi. Shunday 
qilib, mehnat tarbiyasi va tabiatga ehtiyotkorona munosabat diniy-axloqiy burch darajasiga ko‘tarilgan. Bu 
holat ekologik tarbiyaning eng qadimgi namunalaridan biri sifatida baholanadi.

5.	 Oila va jamoa tarbiyaning asosiy muhiti sifatida. “Avesto”da oila muqaddas qadriyat sifatida e’zoz
lanadi. Ota-onaga hurmat, farzand tarbiyasiga mas’uliyat, ahdga vafodorlik, mehmondo‘stlik va muhtoj
larga yordam berish asosiy axloqiy me’yorlar qatoridan joy olgan [4; 7]. Bolani yetti yoshdan boshlab diniy-ax-
loqiy bilimlarga o‘rgatish va o‘n besh yoshda jamoaga a’zo sifatida qabul qilish an’anasi tarbiyaning yosh 
bosqichlariga mos tashkil etilganini ko‘rsatadi [9]. Bu bosqichma-bosqichlik zamonaviy yosh pedagogikasi 
g‘oyalariga yaqindir.

1-jadval: “Avesto”dagi ma’naviy-axloqiy tarbiyaning pedagogik tizimi
Pedagogik kategoriya “Avesto”dagi mazmuni Zamonaviy ta’limdagi ifodasi

Tarbiya maqsadi Ezgulik (Asha) tarafida turuvchi, fikri, so‘zi va 
amali pok komil inson

Ma’naviy yetuk, ijtimoiy faol, mas’uliyatli 
shaxs

Tarbiya mazmuni Axloqiy, mehnat, jismoniy-gigiyenik, ekologik, 
oilaviy tarbiya

Ma’naviy-axloqiy, mehnat, valeologik, 
ekologik, oilaviy tarbiya

Tamoyillar Fikr-so‘z-amal birligi; erkin tanlov va mas’uliyat; 
poklik; mehnatsevarlik

Ong va xulq birligi; shaxsga yo‘naltirilganlik; 
sog‘lom turmush tarzi; faoliyatli yondashuv

Metodlar
Pand-nasihat, namuna (afsonaviy qahramonlar 
timsoli), duo va madhiyalar orqali ta’sir, 
odatlantirish, rag‘batlantirish va qoralash

Suhbat, ibrat, hikoya va badiiy obrazlar, 
mashq va odatlantirish, rag‘batlantirish

Vositalar Mehnat, marosim va bayramlar (Navro‘z), oila, 
jamoa, tabiat

Mehnat faoliyati, milliy bayramlar, oila va 
mahalla hamkorligi, ekologik tadbirlar

Natija mezoni Ezgu amallar yig‘indisi, rostgo‘ylik, poklik Axloqiy xulq, ijtimoiy faollik, sog‘lom 
turmush tarzi ko‘rsatkichlari

Jadvaldan ko‘rinadiki, Avestoda tarbiya alohida axloqiy o‘gitlar to‘plami emas, balki maqsad, mazmun, 
tamoyil, metod va vositalari o‘zaro bog‘langan yaxlit pedagogik tizimdir.

Olingan natijalar J. Yo‘ldoshev va S. Hasanovning Avestoda ta’lim va axloqiy tarbiya o‘zaro uyg‘un holda 
talqin etilgani haqidagi xulosasini tasdiqlaydi [4]. Shu bilan birga, mazkur tadqiqot ushbu qarashlarni peda-
gogik kategoriyalar bo‘yicha tizimlashtirish orqali ularni kengaytiradi. Agar avvalgi ishlarda Avestodagi g‘oyalar 
ko‘proq axloqiy o‘gitlar ro‘yxati sifatida berilgan bo‘lsa, bu yerda ular yaxlit tarbiya tizimi sifatida ko‘rib chiqildi.

Xorijiy tadqiqotchilar bilan qiyoslaganda, M. Boys va A. Hintze ishlarida “ezgu fikr, ezgu so‘z, ezgu amal” 
tamoyili asosan diniy-axloqiy me’yor sifatida talqin qilinadi [9; 10]. Tahlillar esa ushbu tamoyilning shaxs tarbi-
yasining kognitiv, kommunikativ va faoliyat tarkibiy qismlarini qamrab oluvchi pedagogik model ekanini ko‘rsa-
tadi. Bu talqin zamonaviy G‘arb pedagogikasidagi axloqiy rivojlanish nazariyalari bilan ham muvofiq keladi. 
Masalan, L. Kolberg axloqiy tafakkur rivojini ongli tanlov bilan bog‘laydi [15], T. Likona esa xarakter tarbiyasini 
axloqiy bilish, axloqiy his va axloqiy xulq birligi sifatida ta’riflaydi [16]. Avestodagi triada shu uch tarkibiy qismning 
qadimgi analogi sifatida qaralishi mumkin.

Shu o‘rinda ayrim cheklovlarni ham qayd etish lozim.

Birinchidan, Avesto diniy matn bo‘lib, uning ayrim marosimiy va mifologik qatlamlarini bevosita zamonaviy 
dunyoviy ta’limga ko‘chirib bo‘lmaydi. Shuning uchun undan foydalanishda diniy aqidalar emas, balki umumin-
soniy axloqiy qadriyatlar - rostgo‘ylik, poklik, mehnatsevarlik, tabiatni asrash, oilaga sadoqat - tanlab olinishi 
kerak.

Ikkinchidan, Avesto matnining katta qismi bizgacha yetib kelmagan va saqlangan qismlari ham turli tarjima-
larda turlicha talqin etiladi [1; 2; 13]. Bu esa xulosalar chiqarishda manbalarni qiyosiy o‘rganishni talab qiladi.

Amaliy jihatdan aniqlangan xususiyatlar oliy ta’limda bir necha yo‘nalishda qo‘llanishi mumkin. “Peda-
gogika tarixi” va “Umumiy pedagogika” fanlarida Avesto tarbiya tizimini mustaqil mavzu sifatida o‘rgatish, “Peda-
gogik valeologiya” fanida poklik va sog‘lom turmush tarzi g‘oyalarining tarixiy ildizlarini ko‘rsatish maqsadga 
muvofiqdir. Ma’naviy-ma’rifiy tadbirlarda esa “ezgu fikr, ezgu so‘z, ezgu amal” tamoyiliga asoslangan keys va 
loyiha topshiriqlaridan foydalanish talabalarning axloqiy refleksiyasini rivojlantiradi.

XULOSA VA TAKLIFLAR
Tadqiqot natijalari “Avesto” ta’limotida ma’naviy-axloqiy tarbiya yaxlit pedagogik tizim sifatida shakllan-

ganini ko‘rsatdi. Uning asosiy pedagogik xususiyatlari quyidagilardan iborat:

1.	 “Ezgu fikr, ezgu so‘z, ezgu amal” triadasi shaxsning tafakkuri, nutqi va xulqini yagona tizimda tarbiyalovchi 
model hisoblanadi.

2.	 Erkin tanlov va shaxsiy mas’uliyat g‘oyasi tarbiyalanuvchini tarbiyaning faol subyekti sifatida ko‘radi va 
o‘z-o‘zini tarbiyalashni ustuvor qo‘yadi.

3.	 Jismoniy va ma’naviy poklik birligi sog‘lom turmush tarzi va axloqiy tarbiyani uyg‘un tashkil etish zarurligini 
asoslaydi.

4.	 Mehnat va tabiatni asrash axloqiy burch darajasiga ko‘tarilgan bo‘lib, mehnat va ekologik tarbiyaning 
qadimiy asosini tashkil etadi.

5.	 Oila va jamoa tarbiyaning asosiy muhiti sifatida qaraladi, tarbiya esa yosh bosqichlariga mos tashkil etiladi.

•	 “Pedagogika tarixi” va “Umumiy pedagogika” fanlari o‘quv dasturlarida “‘Avesto‘da ma’naviy-axloqiy tarbiya 
tizimi” mavzusiga alohida mashg‘ulot ajratish;

•	 “Pedagogik valeologiya” fanida Avestodagi poklik va gigiyena g‘oyalarini sog‘lom turmush tarzi tarbiyasi-
ning tarixiy asosi sifatida o‘rgatish;

•	 talabalar uchun “ezgu fikr - ezgu so‘z - ezgu amal” tamoyiliga asoslangan keys, loyiha va axloqiy refleksiya 
topshiriqlari to‘plamini ishlab chiqish;

•	 Avestoning o‘zbek tilidagi tarjimalarini xorijiy ilmiy tarjima va sharhlar bilan qiyosiy o‘rganuvchi pedagogik 
tadqiqotlarni davom ettirish.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

